Ritlist og bækur

Maðurinn hefur mikla þörf fyrir að skrá allt sem gerist í kringum hann. Áður fyrr beittu menn ólíkum aðferðum. Indíánar í Norður-Ameríku saumuðu litaðar skeljar á belti og brjósthlífar. Munstrin táknuðu samþykktir ættarfundanna. Í Perú hnýttu menn hnúta á spottakippur til að minna sig á hlutina. Þessi aðferð er oft nefnd hnútaletur.

Hverjir fundu upp ritlistina?

Egyptar og Súmerar fundu upp myndletur fyrir um það bil 5000 árum. Úr myndletrinu þróuðust fleygrúnir Egypta síðar. Súmerar rituðu með reyrpenna á leirtöflur. Síðar fóru myndirnar að taka á sig óhlutbundið form og að tákna hljóð.

Stafróf verða til

Flest stafróf sem fólk notar í dag eiga rætur sínar að rekja til myndleturs. Latneski bókstafurinn A er talinn sprottinn af fornu myndtákni fyrir uxa. Fólk skrifar ekki allt í sömu átt. Kínverska er stundum lesin ofan frá og niður.

Frá bókfelli til pappírs

Egyptar skrifuðu á pappír sem gerður var úr blöðum papýrusjurtarinnar. Blekið var úr viðarkolum, vatni og límefni. Síðar tóku menn að gera bókfell úr skinni. Það var betra en papýrusinn, því hægt var að skrifa beggja megin. Kínverjar uppgötvuðu aðferð við að búa til pappír úr trjáberki. Arabískir kaupmenn fluttu hugmyndina til Evrópu.

Fyrstu bækurnar

Það var ekki fyrr en á miðöldum sem bækur tóku að líkjast þeim bókum sem við þekkjum í dag, með spjöldum, síðum og myndum. Í klaustrum gegndu munkar, sem lært höfðu að draga til stafs, skrifarastarfi. Þeir afrituðu bækur og skreyttu þær listilega. Það var afar tímafrekt að skrifa upp bækur á þennan hátt í mörgum eintökum. Einungis auðmenn og kirkjur höfðu efni á að kaupa þær.

Prentvélar

Fyrsta prentvélin var fundin upp fyrir um 550 árum af Þjóðverjanum Jóhanni Guthenberg. Hún var algerlega handvirk. Prentvélar nútímans eru rafdrifnar og tölvustýrðar. Þær prenta í ótal litum á stórar arkir, sem mynda loks margar blaðsíður hver. Prentuðu arkirnar eru síðan brotnar og raðað í rétta röð. Loks eru þær skornar til og bundnar saman í heilar bækur.

Lesið með fingrunum

Handa blindu fólki eru gerðar bækur með upphleyptum punktum, sem kallast blindraletur. Punktunum er skipað saman í tákn fyrir bókstafi, sem hinn blindi getur lesið með fingurgómunum.

